Майстар-клас

“Тэкст як сродак фарміравання камунікатыўнай кампетэнцыі навучэнцаў пры выкладанні беларускай мовы”
І. Арганізацыйны этап.
Добры дзень, паважаныя калегі! Рада вітаць усіх вас на нашым майстар-класе! Уявіце, што ў мяне ў руках мікрафон. Кожны з вас па чарзе бярэ яго і гаворыць усім нам: “Добры дзень!”, а потым паведамляе, чаму ён добры. 
Мы з вамі жывём у адным раёне, але, на жаль, не вельмі часта сустракаемся. Многія ведаюць адзін аднаго, але давайце яшчэ раз пазнаёмімся. Я – Жаўток Наталля Генадзьеўна – настаўнік беларускай мовы і літаратуры Сівіцкага дзіцячага сада-базавай школы. А з вамі мы пазнаёмімся пры дапамозе практыкавання “Напішы сваё імя”. Калі ласка, напішыце на картках сваё імя, якім мы будзем называць вас на працягу ўсяго занятку.
ІІ. Матывацыйна-мэтавы этап.
Сучасны настаўнік… Хто ён? Якім павінен быць? Гэтае пытанне заўсёды хвалявала і хвалюе. Ён павінен быць самы-самы! Калі задаць гэтае пытанне вучню, то пачуем: “Настаўнік павінен быць самы актыўны, самы ініцыятыўны, самы модны”. Калі спытаем у бацькоў, то яны адкажуць: “Настаўнік павінен быць самы справядлівы, самы чулы, самы добры”.

- А як адкажаце на гэтае пытанне вы, паважаныя калегі? Толькі я папрашу вас свае адказы суаднесці з прадметамі, якія знойдзеце ў гэтай чароўнай скрыні.

Гульня “Чароўная скрыня”

Удзельнікам майстар-класа прапануецца выцягнуць са скрыні схаваны прадмет і даць тлумачэнне, выказаць асацыяцыі. Напрыклад, флэшка — прадмет, які захоўвае інфармацыю, падказвае, што сучасны настаўнік таксама павінен утрымліваць у галаве вялікую колькасць інфармацыі.

У скрыні могуць быць цацка, люстэрка, лекі, гадзіннік, тэлефон, грэбень і інш.

Сёння мы з вамі сабраліся, каб паспрабаваць знайсці адказ на пытанне: як навучыць вучня быць камунікабельным? Вы згодны са мною? 
За час працы ў мяне сабралася свая метадычная капілка па фарміраванні камунікатыўнай кампетэнцыі вучняў пры дапамозе тэкстаў. І таму тэма нашага занятку “Тэкст як сродак фарміравання камунікатыўнай кампетэнцыі навучэнцаў пры выкладанні беларускай мовы”. 
Такім чынам, на майстар-класе я прадэманструю метады і прыёмы работы з тэкстам, якія садзейнічаюць фарміраванню камунікатыўнай кампетэнцыі навучэнцаў. 

ІІІ. Інфрамацыйна-дзейнасны этап.
Мы многа гаворым пра сучасныя інфармацыйныя тэхналогіі, але ўсё роўна часцей за ўсё выкарыстоўваем традыцыйныя метады, таму што нам проста не хапае часу на ўсё. Аднак, успомнім, калі на ўроку прымяняем нешта новае, цікавае, як ў дзяцей зіхацяць вочы. 

Для таго, каб закрануць вучня, у сваёй рабоце мы павінны імкнуцца выкарыстоўваць новыя, цікавыя, эфектыўныя прыёмы. Усё гэта робіцца дзеля таго, каб пасля ўрока адчуць асалоду і дзіцячую падзяку.

Галоўны сэнс дзейнасці настаўніка заключаецца ў тым, каб стварыць умовы, у якіх школьнікі будуць вучыцца зносінам, змогуць перажыць радасць дасягненняў і горыч няўдач, змогуць  ацаніць свае здольнасці і паверыць у сябе. 

Фарміраванне камунікатыўнай кампетэнцыі навучэнцаў – адна з найважнейшых задач на сучасным этапе навучання. На практыцы я пераканалася, што вучням цяжка выказаць сваю думку, прааналізаваць ці стварыць тэкст, рабіць вывады, падзяліцца ўражаннямі ад прачытанага матэрыялу. 
Фарміраванне камунікатыўнай кампетэнцыі рэалізуецца праз сістэму спецыяльных практыкаванняў. 
- Як вы думаеце, ці дастаткова такіх практыкаванняў у сучасных вучэбных дапаможніках? (Адказы ўдзельнікаў.) 
- Скажыце, калі ласка, як можна працаваць з тэкстамі? Якія метады і прыёмы выкарыстоўваеце вы на сваіх уроках? (Адказы ўдзельнікаў.) 
Зараз я прадэманструю некаторыя метады і прыёмы работы з тэкстам на ўроках беларускай мовы. 

Прыём трансфармацыі формы тэксту. Яго выкарыстоўваю пры вывучэнні тэмы “Словазлучэнне як сінтаксічная адзінка” ў 8 класе. Паслухайце верш А. Дзеружынскага “Як абедаў непаседа”. 
Як абедаў непаседа
Міколка – хлопчык-непаседа…

Вось кліча маці паабедаць.

На крэсла сеў ён – заківаўся,

Як на спружынах, загайдаўся…

Глядзеў у кнігу, нешта мыркаў,

Відэльцам між талерак тыкаў,

Запляміў ліст на буквары.

І ўпаў нагамі дагары…

Увесь запэцкаўся, канечне,

На твары – каша ды яечня.
Вызначце і запішыце апорныя словазлучэнні. (Удзельнікі  называюць апорныя словазлучэнні). Вучні, акрамя гэтага, разглядаюць іх будову, адказваюць на пытанні па змесце верша.) Заданне: трансфармуйце вершаваны тэкст у празаічны. (Прадстаўнікі абедзвюх груп зачытваюць свае варыянты.)
Дадзены прыём садзейнічае як вывучэнню лінгвістычных звестак, так і працы па развіцці камунікатыўнай кампетэнцыі вучняў. Яго можна выкарыстоўваць у любым класе пры вывучэнні іншых тэм. 
На ўроках беларускай мовы з мэтай развіцця ўласна камунікатыўных ведаў і ўменняў ствараю такое асяроддзе, якое рыхтуе вучняў да самарэалізацыі, заахвочвае да выказванняў на розныя тэмы. 

Пры вывучэнні тэмы “Дыялог, яго афармленне на пісьме” ў 9 класе карыстаюся прыёмам клішаваных фраз. (Слова клішэ прыйшло з французскай мовы. Гэта шаблонная фраза, якая выкарыстоўваецца ў пэўнай сітуацыі і аблягчае працэс камунікацыі.) 
 Напрыклад, уявіце сябе карэспандэнтам газеты, які атрымаў заданне падрыхтаваць нататку на тэму “Прафесіі маёй вёскі”. Паразмаўляйце ў групе, пра якую прафесію будзеце расказваць. Падумайце, хто будзе карэспандэнтам, а хто – прадстаўніком прафесіі. Падрыхтуйце пытанні і адказы на іх, затым разыграйце сітуацыю ў форме дыялога. (Слухаем абедзве групы).  Да размовы патрэбна падрыхтавацца, успомніць фразы-клішэ, неабходныя пры знаёмстве з чалавекам (дазвольце пазнаёміцца, вельмі прыемна, цікава даведацца пра…, захапляюся вашай прафесіяй і інш., лексіку, якой карыстаюцца людзі гэтай прафесіі). А вучні афармляюць дыялог у выглядзе нататкі ў газету.

Складанне тэкстаў з дыялогамі дазваляе вучням рэалізаваць творчыя здольнасці, развіваць камунікатыўны патэнцыял, дапамагае фарміраванню ўменняў інтанавання сказаў у адпаведнасці з мэтай выказвання.

Пры дапамозе метаду кампазіцыйнага выказвання “Жывое слова”прапаную вучням пабудаваць выказванне пэўнага жанру (аб’ява, віншаванне, падзяка, парада і інш.) для ўяўнага адрасата. 
Напрыклад, пры вывучэнні складаных сказаў у 9 класе выкарыстоўваю лексічныя тэмы, звязаныя з нашай мясцовасцю: “Свята вёскі”, “Цукеркавы фэст”, “Гліняны звон” і інш. Першая група будзе рыхтаваць аб’яву свята “Цукеркавы фэст”, а другая – аб’яву “Свята вёскі”. Трэба падрыхтаваць не звычайную аб’яву, а такую каб захацелася наведаць гэтыя святы. Не забывайцеся выкарыстоўваць складаныя сказы. (Слухаем абедзве групы).  Вучні называюць складаныя сказы, тлумачаць пастаноўку знакаў прыпынку, называюць сродкі сувязі частак, выконваюць сінтаксічны разбор.
Дадзены метад садзейнічае ўдасканаленню камунікатыўных якасцей маўлення: правільнасці, выразнасці, дакладнасці, а таксама спрыяе развіццю маўленчай мабільнасці.

Пры вывучэнні тэмы “Сказы з аднароднымі членамі” ў 8 класе карыстаюся метадам мадэлявання тэксту “Словы ў падарунак”. Прыкладам можа служыць наступнае заданне: прыдумайце словы, якія б вы падарылі свайму сябру на дзень нараджэння. Разыграйце  сітуацыю віншавання ў групе і абмяняйцеся незвычайнымі падарункамі, ужываючы сказы з аднароднымі членамі. (Слухаем абедзве групы).  Вучні пісьмова афармляюць віншаванне, якое адрасуюць камусьці ў якасці падарунка, тлумачаць пастаноўку знакаў прыпынку ў сказах з аднароднымі членамі.
Такім чынам, у працэсе працы развіваецца культура суразмоўніцтва, адбываецца выхаванне ўважлівага стаўлення і павагі да іншых людзей, замацоўваюцца правілы этыкету.
Праца з прэцэндэнтнымі тэкстамі на ўроках беларускай мовы дае магчымасць звярнуцца да тэкстаў, якія адлюстроўваюць жыццёвую мудрасць беларусаў. Прэцэдэнтныя тэксты сведчаць пра маўленчую культуру чалавека, багацце яго слоўнікавага запасу. На сваіх уроках я выкарыстоўваю цытаты з твораў беларускіх паэтаў; выслоўі (афарызмы, прыказкі); творы вуснай народнай творчасці (жарты, загадкі).

Звяртаючыся да прэцэдэнтных тэкстаў, раскрываю іх пазнавальнае і выхаваўчае значэнне, багацце моўных сродкаў. Пры арганізацыі работы па тэме “Абагульнена-асабовыя сказы” ў 8 класе шырока выкарыстоўваю прэцэндэнтныя выказванні на розных этапах урока. Напрыклад, пры замацаванні матэрыялу раздаю вучням карткі, на якіх запісаны жартоўныя дыялогі. У дыялогах ёсць прыказкі, якія патрэбна знайсці і растлумачыць. Затым прапаную запісаць прыказкі, якія з’яўляюцца абагульнена-асабовымі сказамі і падкрэсліць у іх галоўны член сказа. 

Пастаянная праца з прыказкамі спрыяе правiльнаму ўжыванню іх школьнiкамi. Я лічу, што разумнае выкарыстанне прэцэндэнтных тэкстаў не толькі узбагачае мову вучняў, але і развівае іх творчыя здольнасці.
Прымяненне вышэйназваных метадаў і прыёмаў дапамагае навучэнцам выказваць свае думкі як у вуснай, так і ў пісьмовай форме, развівае аналітычныя і творчыя здольнасці, садзейнічае фарміраванню інтэлектуальнай, адоранай асобы, здольнай да існавання і маўлення ў любым культурным асяроддзі.
ІV. Рэфлексійны этап.
Я паказала вам магчымасці выкарыстання метадаў і прыёмаў работы з тэкстам для фарміравання камунікатыўнай кампетэнцыі навучэнцаў і спадзяюся, што вам было цікава і вы штосьці для сябе адкрылі, штосьці ўзялі на заметку.

· Скажыце, калі ласка, што было для вас асабліва цікавым? Цяжкім? Незразумелым? Ці збыліся вашы спадзяванні?
· Якія пытанні вы б хацелі мне задаць? 
- А цяпер паслухайце, калі ласка, прытчу.
Прытча “Чатыры свечкі”.
Чатыры свечкі спакойна гарэлі і паволі раставалі… Было так ціха, што чулася іх размова. Першая сказала:

- Я – Спакой. На жаль, людзі не ўмеюць мяне захоўваць, яны ўвесь час некуды спяшаюцца, хвалююцца. Думаю, не застаецца нічога, як патухнуць! І агеньчык свечкі патух.

Другая свечка сказала:

 - Я – Вера. На жаль, я нікому не патрэбна. Людзі здраджваюць не толькі іншым, але і самім сабе – няма сэнсу гарэць далей.

Падзьмуў лёгкі ветрык і патушыў свечку. Засумаваўшы, трэцяя свечка вымавіла:

- Я – Любоў. У мяне ўжо няма сіл гарэць далей. Людзі не цэняць мяне і не разумеюць. Яны не клапоцяцца нават пра сваіх блізкіх. Калі я і ёсць, то ў мяне кароткі век, – сказала яна і патухла.

І раптам у пакой увайшло дзіця і ўбачыла тры патухлыя свечкі. Спужаўшыся, яно закрычала:

- Што вы робіце?! Вы павінны гарэць! Я баюся цемры!

Вымавіўшы гэта, яно заплакала. Усхваляваная чацвёртая свечка раптам загаварыла:

- Не бойся і не плач! Пакуль гару я, можна запаліць і іншыя свечкі. І тады зноў стане светла. Я – Надзея.

Вельмі хачу, каб не згасаў у вашых сэрцах агеньчык надзеі, а ў вашых душах – агеньчыкі спакою, веры і любові.

V. Падвядзенне вынікаў майстар-класа.
Вялікі дзякуй за сумесную працу! Творчых вам поспехаў! 
Як абедаў непаседа
Міколка – хлопчык-непаседа…

Вось кліча маці паабедаць.

На крэсла сеў ён – заківаўся,

Як на спружынах, загайдаўся…

Глядзеў у кнігу, нешта мыркаў,

Відэльцам між талерак тыкаў,

Запляміў ліст на буквары.

І ўпаў нагамі дагары…

Увесь запэцкаўся, канечне,

На твары – каша ды яечня.
Як абедаў непаседа
Міколка – хлопчык-непаседа…

Вось кліча маці паабедаць.

На крэсла сеў ён – заківаўся,

Як на спружынах, загайдаўся…

Глядзеў у кнігу, нешта мыркаў,

Відэльцам між талерак тыкаў,

Запляміў ліст на буквары.

І ўпаў нагамі дагары…

Увесь запэцкаўся, канечне,

На твары – каша ды яечня.

КЛІШАВАНЫЯ ФРАЗЫ

Добры дзень, дазвольце пазнаёміцца, вельмі прыемна, цікава даведацца пра…, захапляюся вашай прафесіяй, да сустрэчы і інш.

КЛІШАВАНЫЯ ФРАЗЫ

Добры дзень, дазвольце пазнаёміцца, вельмі прыемна, цікава даведацца пра…, захапляюся вашай прафесіяй, да сустрэчы і інш.
10

